ᐅᒥᖕᒪᐃᑦ ᕿᑎᖅᒥᐅᓂ

ᒪᓕᒃᑕᐅᓪᓗᑎᒃ ᐃᓄᐃᑦ ᐅᖃᐅᓯᒃᑯᑦ ᐅᓂᒃᑲᖅᑐᐊᕕᓂᑐᖃᒻᒪᕆᐅᓗᖏᑦ ᖃᖓᓘᑎᓪᓗᒍ (ᖃᖔᓘᓂᕋᐃᒑᖓᒥᒃ ᑐᑭᖃᕈᓐᓇᖅᑐᖅ ᐅᖓᑖᓂ 100 ᐊᕐᕌᒍᓂᒃ) ᐅᒥᖕᒪᐃᑦ ᓇᓂᑐᐃᓐᓈᓚᐅᕐᒪᑕ ᕿᑎᖅᒥᐅᑦ ᑲᓇᖕᓇᖓᓂ.  ᐱᑕᖃᐅᖅᑐᖅ ᐅᒥᖕᒪᐃᑦ ᓂᐊᖁᕕᓂᖏᓐᓂᒃ ᐃᓄᐃᑦ ᓇᓂᓯᓂᒪᔭᖏᑦ ᓄᓇᒥ ᑕᐅᕙᓂ. ᐊᒥᓲᔪᑦ ᐱᔾᔪᑕᐅᔪᑦ ᐅᒥᖕᒪᕕᓃᑦ ᑕᐅᕙᓃᑦᑐᓃᖅᓯᒪᖕᒪᖔᑕ. ᓂᕿᒃᓴᖃᕈᓐᓇᕐᓂᖏᑦ ᐱᔾᔪᑕᐅᓗᐊᖅᑐᑦ ᐃᓱᒪᒋᔭᐅᔪᓂ ᐅᒥᖕᒪᖃᕈᓐᓃᕐᓂᖏᓐᓂ ᑲᓇᖕᓇᕐᒥᓂᐅᓂ ᕿᑎᖅᒥᐅᓂ. ᐊᐃᑉᐸᖓ ᐱᔾᔪᑕᐅᓯᒪᔪᖅ ᐊᖑᓇᓱᖃᑦᑕᓕᓚᐅᖅᓯᒪᓂᖏᑦ ᖁᑭᐅᑎᒃᑯᑦ. ᐆᒪᔪᐃᑦ ᑎᑭᑕᐅᒑᖓᒥᒃ ᐅᓗᕆᐊᓇᖅᑐᒧᑦ, ᐊᖕᒪᓗᖅᑐᓕᐅᖃᑦᑕᕐᒪᑦ ᑕᐃᔭᐅᔪᒥᒃ ᐃᑎᒃᒥᒃᒥᒃ. ᑕᐃᒪᐃᓕᐅᕌᖓᑕ ᐊᔪᕐᓇᖏᑦᑎᐊᕐᒪᑦ ᐊᖑᓇᓱᒃᑎᓄᑦ ᐱᑕᖅᑕᐅᔪᓐᓇᕐᓂᖅ. ᐆᒪᔪᐃᑦ ᓇᒧᑐᐃᓐᓇᖅ ᓅᑦᑐᓐᓇᕋᓗᐊᖅᓱᑎᒃ, ᖃᐅᔨᒪᔭᐅᓯᒪᔪᑦ ᐅᖓᓯᒃᑐᒧᐊᕋᔪᖏᑦᑐᑦ. ᐅᖃᖃᑦᑕᖅᑐᑦ ᑐᒦᑦ ᑕᑯᔭᐅᒐᖓᒥᒃ, ᐊᖑᓇᓱᒃᑎᒧᑦ ᐊᖑᔭᐅᔪᓐᓇᖅᑐᑦ ᐅᓪᓗᕐᒥᒃ ᐊᑕᐅᓯᕐᒥᒃ ᒪᕐᕉᖕᓂᓗᓐᓃᑦ ᕿᒧᒃᓯᒃᑯᑦ. ᐅᓪᓗᒥ, ᑕᐃᒪᐃᑦᑐᓐᓇᖅᑐᑦ ᐃᑲᕐᕋᐃᓐᓇᒃᑯᑦ ᓯᑭᑑᒃᑯᑦ. 

ᐃᓄᐃᑦ ᖃᐅᔨᖃᑦᑕᖅᓯᒪᔭᖏᓐᓂ ᐃᓱᒪᓇᖅᑐᖅ ᐅᒥᖕᒪᐃᑦ ᖁᑦᑎᒃᑐᕐᒥᐅᓃᑦᑐᑦ ᕿᑭᖅᑕᓂ ᒥᑭᓐᓂᖅᓴᒻᒪᕆᐅᓲᑦ ᓴᓂᐊᓂ ᑕᐃᒃᑯᐊ ᓄᓇᐅᓂᕐᔪᐊᕐᒦᑦᑐᑦ. ᑕᐃᒪᐃᑦᑐᑦ ᓂᕆᔭᒃᓴᖃᕐᓂᖏᓐᓄᑦ. ᐊᔾᔨᒌᖏᓐᓂᖃᕈᓐᓇᖅᑐᑦ 100 ᐸᐅᑎᓂᒃ ᐅᖁᒪᐅᓐᓂᓕᖕᒥᒃ ᐅᖓᑖᓂᓘᓐᓃᑦ. 

ᐃᓄᐃᑦ ᖃᐅᔨᖃᑦᑕᖅᓯᒪᔪᑦ ᐅᒥᖕᒪᖕᒥᒃ ᓅᓯᒪᔪᒥᒃ ᐃᖃᓗᒃᑑᑦᑎᐊᑉ ᕿᑭᖅᑖᓗᐊᓂᒃ, ᓄᓇᐅᓂᕐᒧᑦ. ᐅᒪᔪᐃᑦ ᓅᑉᐸᓪᓕᐊᖃᑦᑕᕐᒥᔪᑦ ᐅᐊᖕᓇᖅᐸᓯᖕᒧᑦ, ᕿᑭᖅᑕᓄᑦ ᐅᐊᖕᓇᖓᓂ ᐊᒻᒪᓗ ᑲᓇᖕᓇᖅᐸᓯᖕᒥ. ᑕᑯᔭᐅᖃᑦᑕᖅᓯᒪᖕᒥᔪᑦ  ᐆᒪᔪᐃᑦ ᓅᓯᒪᔪᑦ ᐃᑲᕼᐆᑉ ᕿᑭᖅᑖᓗᐊᓄᑦ. 

ᖃᐅᔨᒪᔭᐅᔪᑦ ᐃᓄᖕᓄᑦ ᐅᖅᓱᖅᑑᕐᒥ ᐅᒥᖕᒪᖕᓂᒃ ᑕᑯᖄᓚᐅᖅᓯᒪᔪᑦ ᑎᑭᑦᑐᓂᒃ ᕿᑭᖅᑕᓂᒃ ᐅᐊᖕᓇᖅᒦᑦᑐᓂᒃ, 1950 ᐃᓱᓕᑉᐸᓪᓕᐊᓕᖅᑎᓪᓗᒋᑦ. ᑭᖑᓂᐊᓂ, ᐊᒥᓱᕈᒃᑲᓐᓂᓚᐅᖅᑐᑦ ᐆᒪᔪᐃᑦ ᓄᓇᐅᓂᕐᔪᐊᕐᒥᖔᖅᑐᑦ, ᐱᖓᖕᓇᖓᓂ ᕿᑭᖅᒥᐅᑦ. 

ᑲᓇᑕᒥ ᐆᒪᔪᓕᕆᔨ ᑖᒻ ᒫᓂᖕ ᐊᒻᒪᓗ ᐋᓄᓘ ᒪᒃᕘᓴᓐ ᐊᐅᓛᓚᐅᖅᓯᒪᔫᒃ ᐅᐱᖏᔭᖅᑐᖅᓱᑎᒃ ᐊᐅᔭᒥᓗ 1952-ᒥ, ᓈᓴᐃᓪᓗᑎᒃ ᐆᒪᔪᕐᓂᒃ ᐃᑲᔪᖕᒥ ᕿᑭᖅᑕᒥ, ᑕᑯᓂᐊᕋᓱᒋᓇᑎᒃ ᐅᒥᖕᒪᖕᓂᒃ. ᒥᖁᓕᒃᑯᑖᑦ ᐆᒪᔪᐃᑦ ᓄᓇᒦᑉᐸᓚᐅᕋᓗᐊᖅᓱᑎᒃ ᖁᑦᑎᒃᑐᒥ ᕿᑭᖅᑕᒥ, ᓄᖑᑲᓴᒃᑐᕕᓂᐅᓇᓱᒋᔭᐅᓚᐅᖅᑐᑦ ᑕᐃᔅᓱᒪᓂ. ᑕᐃᒪᐃᓐᓂᖓᓄᑦ, ᖁᕕᐊᓱᕈᓘᔭᑦᑎᐊᖅᓱᓂ ᒪᒃᕘᓴᓐ ᑕᑯᓚᐅᖅᓯᒪᑦᑕᖅᑯᖅ "ᕿᓂᖅᑐᒥᒃ ᑕᐅᕙᓂ ᐅᖓᓯᒃᑐᒥᒃ." ᐃᖃᐅᒪᔪᖅ ᐃᒫᒃ, "ᑕᐅᑐᓚᐅᕋᒃᑯ ᑕᐅᕙᓐᓇ ᕿᕐᓂᖅᑐᖅ ᐊᑯᓂᒻᒪᕆᐅᓗᒃ, ᓂᓪᓕᓚᐅᕐᓇᖓ. ᐊᓱᐃᓛᒃ ᑖᒻ ᐅᖃᐅᑎᓕᖅᑕᕋ ᐅᒥᖕᒪᐅᕐᑰᖅᑐᒥᒃ ᑕᑯᔪᖓ ᐊᕙᓃᑦᑐᒥᒃ!'"

ᐆᒪᔪᖅ, ᐊᖑᔾᔫᓂᖓ ᖃᐅᔨᓪᓗᒍ, ᐅᒥᖕᒪᑑᓚᐅᖅᑐᖅ ᑕᑯᔭᖓ ᑕᐃᔅᓱᒪᓂ ᐊᐅᓪᓛᕌᒥᒃ. ᖃᐅᔨᒪᔭᐅᓚᐅᖅᓯᒪᔮᖏᑦᑐᖅ ᐃᓄᑑᓚᐅᕐᒪᖔᑦ. ᓇᓗᓇᖏᑦᑐᖅ ᑭᓯᐊᓂ, ᐊᕐᕌᒍᒐᓴᐅᔪᓂ ᑭᖑᓂᐊᓂ, ᐅᒥᖕᒪᐃᑦ ᐊᒥᓱᕈᖅᐸᓪᓕᐊᑐᐃᓐᓇᓚᐅᖅᑐᑦ ᕿᑭᖅᑕᓂ, ᑖᓐᓇ ᓄᓇ ᒥᑭᓂᖅᓴᐅᒐᓛᑐᐃᓐᓇᖅᓱᓂ ᓄᓇᓕᖕᒥ ᒪᐃᓐᒥᒃ Maine.

1961-ᖑᑎᓪᓗᒍ, ᐆᒪᔪᓕᕆᔨᐅᔪᖅ ᓵᓇᐃᓚᐅᖅᓯᒪᔪᖅ 100-ᓂᒃ ᐅᒥᖕᒪᖕᓂᒃ ᐃᑲᕼᐅᒃᒥ. ᐱᖓᓲᔪᖅᑐᑦ (6) ᐊᕐᕌᒍᐃᑦ ᑭᖑᓂᐊᓂ, ᐊᓯᐊ ᐆᒪᔪᓕᕆᔨᐅᔪᖅ ᓈᓴᐃᓚᐅᖅᓯᒪᔪᖅ 800-ᓂᒃ, ᐊᒻᒪᓗ ᐱᖓᓱᑦ ᐊᕐᕌᒍᐃᑦ ᑭᖑᓂᐊᓂ, ᓯᕗᓪᓕᖅᐹᕐᒥ ᓈᓴᐃᔪᖃᕐᒪᑕ ᖃᖓᑕᓲᒃᑯᑦ, ᐊᒥᓲᓂᖃᕋᓱᒋᔭᐅᓚᐅᖅᑐᑦ ᖃᓂᖏᔭᖏᓐᓂ 1,800. 1994 -ᖑᓕᖅᑎᓪᓗᒍ, ᐊᒥᓲᓂᖏᑦ ᐊᒥᓲᓂᖅᐹᕈᑲᓪᓚᕖᓐᖓᓚᐅᖅᓯᒪᔪᑦ. ᖃᖓᑕᓲᒃᑯᑦ ᖁᓛᒎᖅᓱᑎᒃ ᐃᑲᕼᐆᑉ ᕿᑭᖅᑖᒍᑦ, ᓄᓇᑦᓯᐊᕐᒥ ᐆᒪᔪᓕᕿᔨ ᔭᐃᓐ ᓇᐃᒋ ᓇᓚᐅᑦᑖᓚᐅᖅᑐᖅ 84,000-ᖏᓃᑦᑐᓂᒃ ᐅᒥᖕᒪᖕᓂᒃ - ᓇᑉᐸᓪᓗᐊᖏᑦ ᑕᒪᕐᒥᒃ ᓯᓚᕐᔪᐊᓕᒫᒥ ᐅᒥᖕᒪᐃᑦ ᑕᐃᔅᓱᒪᓂ.  "ᓇᒧᓕᒫᖅ ᐃᖏᕐᕋᓂᑦᑎᓐᓂ, ᐅᒥᖕᒪᒃᑕᖃᓚᐅᖅᑐᖅ," ᐅᖃᓚᐅᖅᑐᖅ ᓇᐃᒋ. "ᐃᖃᐅᒪᖏᑦᑐᖓ ᕿᑭᖅᑕᒥ ᑕᑯᓚᐅᖏᓐᓂᑦᑎᓐᓂᒃ ᐅᒥᖕᒪᓂᒃ. ᑕᐸᐃᕐᓇᒻᒪᕆᓚᐅᖅᑐᖅ." ᒫᓐᓇᓵᖅ ᑭᖑᓪᓕᕐᒥ ᓈᓴᐃᔪᖃᕐᒪᑦ, ᒪᕐᕉᖕᓂ ᐊᕐᕌᒎᓚᐅᖅᑐᓂ, ᐊᒥᓲᓂᖏᑦ ᑲᑕᒃᓯᒪᓚᐅᖅᑐᑦ 58,000-ᓄᑦ, ᒥᑭᒡᓕᒋᐊᖅᓯᒪᓐᓂᓪᓚᕆᐅᒐᓗᐊᖅᑎᓪᓗᒍ, ᓱᓕ ᐊᒥᓱᒻᒪᕆᐅᕗᑦ. 

ᐃᓐᓇᑐᖃᐃᑦ ᐊᖑᓇᓱᒃᑏᓪᓗ ᐱᖓᖕᓇᓂ ᕿᑎᖅᒥᐅᑦ ᐃᖅᑲᐅᒪᔪᑦ ᑕᐃᔅᓱᒪᓂ 1950 ᐱᒋᐊᓕᓵᖅᑎᓪᓗᒋᑦ ᑎᑭᓪᓗᒋᑦ 1960-ᒧᑦ, ᐅᒥᖕᒪᐃᑦ ᑕᑯᔭᐅᖃᑦᑕᓚᐅᖏᑦᑐᑦ ᑐᒃᑐᐃᓪᓗ. ᑕᒪᓐᓇ ᓱᓕᔫᓗᐊᖅᐳᖅ ᐃᖃᓗᒃᑐᑦᑎᐊᑉ ᕿᑭᖅᑖᓗᐊᓂ (Victoria Island-ᒥ). ᖃᔅᓰᓐᓇᑯᓗᐃᑦ ᑲᑎᖓᐅᖅᑐᑦ ᑕᑯᔭᐅᓪᓚᖃᑦᑕᓚᐅᖅᑐᑦ ᐃᓛᓐᓂᐊᓗᒃᑯᑦ, ᖃᑯᑎᒃᑯᒻᒪᕆᒃ. ᑭᓯᐊᓂ, 1970-ᖏᑦ ᐱᒋᐊᓕᓵᖅᑎᓪᓗᒋᑦ, ᐊᒥᓱᕈᖅᐸᓪᓕᐊᑐᐃᓐᓇᓕᓚᐅᖅᑐᑦ ᑕᑯᔭᐅᖃᑦᑕᕐᓂᖏᑦ ᐅᒥᖕᒪᐃᑦ, ᐊᒻᒪᓗ ᓅᑉᐸᓪᓕᐊᓕᕐᓂᖅᓱᑎᒃ ᑲᓇᖕᓇᖓᓄᑦ ᕿᑎᖅᒥᐅᑦ ᐊᒻᒪᓗ ᑭᕙᓪᓕᕐᒥᐅᑦ. 

ᐅᖅᓱᖅᑑᕐᒥ ᒫᓐᓇᓵᖑᓚᐅᖅᑐᖅ 1960-ᖏᓐᓂ, ᐅᒥᖕᒪᐃᑦ ᑕᑯᔭᐅᖃᑦᑕᓚᐅᖏᑦᑎᐊᖅᐳᑦ. ᐃᓱᐊᓂ 1970-ᖏᓐᓂᓐᓂ ᐊᒻᒪᓗ ᐱᒋᐊᓕᓵᕐᓂᖏᓐᓂ 1980-ᖏᑦ, ᐊᒥᓱᕈᖅᐸᓪᓕᑐᐃᓐᓇᓕᓚᐅᖅᑐᑦ ᑕᑯᔭᐅᖃᑦᑕᓕᖅᑐᑦ. ᐅᒥᖕᒪᐃᑦ ᑎᑭᓚᐅᖅᑐᑦ ᐱᖓᖕᓇᕐᒥᒃ ᐊᒻᒪᓗ ᕿᑭᖅᑕᓂ ᐅᐊᖕᓇᕐᒥ. ᐅᓪᓗᒥ ᐊᒥᓲᑦᑎᐊᕙᓕᖅᑐᑦ. 

ᑕᓗᕐᔪᐊᑦ ᖃᓂᒋᔮᓂ ᐃᑎᓪᓕᖅᒥ/ᐊᕐᕕᖅᑑᖅᑐᒥ 1970-ᖏᓐᓂ, ᑕᑯᔭᐅᖃᑦᑕᒪᐅᖏᑦᑐᑦ ᐅᒥᖕᒪᐃᑦ. 30-ᐅᓕᖅᑐᓂ ᓯᕗᓪᓕᖅᐹᕐᒥᒃ ᐅᒥᖕᒪᖕᒥᒃ ᑕᑯᔪᖃᓚᐅᖅᓯᒪᔪᖅ; ᐅᓪᓗᒥ ᐅᒥᖕᒪᐃᑦ ᓇᓂᑐᐃᓐᓇᑦᑎᐊᓕᖅᑐᑦ. ᐲᑕ ᖃᔫᑎᓐᓄᐊᖅ ᐃᓱᒪᖃᖅᑐᖅ MX 9 ᐊᒻᒪᓗ MX 12 ᑕᒻᒪᖅᓯᒪᓇᓱᒋᓪᓗᓂᒋᑦ ᐊᒻᒪᓗ ᑲᑎᓪᓗᒋᑦ ᑕᒪᕐᒥᒃ ᐅᒥᖕᒪᒃᑕᐅᔪᓐᓇᖅᑐᑦ ᑭᐳᒃᑕᐅᔭᕆᐊᖃᕋᓱᒋᓪᓗᓂᒋᑦ. 

ᐃᓐᓇᑐᖃᐃᑦ ᑯᒑᕐᔪᖕᒥ ᐅᖃᒪᐅᖅᑐᑦ ᐱᑕᖃᓚᐅᕐᓂᕋᐃᓪᓗᑎᒃ ᐅᒥᖕᒪᖕᓂᒃ ᑕᐅᕙᓂ ᐊᕙᑎᐊᓂᓗ ᖃᓂᒋᔭᖏᓐᓂ 100 ᐊᕐᕌᒍᐃᑦ. ᔮᑯᓕ ᐆᒐᖅ ᐃᖅᑲᐅᒪᔪᖅ ᐅᓂᒃᑲᖅᑐᐊᓂᒃ ᐊᑖᑕᖓ ᐆᒪᔪᖅᐸᓚᐅᕐᓂᖓᓂᒃ ᐃᒻᒪᖄ ᑭᖑᓪᓕᐅᖃᑕᐅᔪᓂᒃ ᐆᒪᔪᓂᒃ ᑕᐅᕙᖓᑦ ᐊᐅᓪᓚᓚᐅᖄᖅᑎᓐᓇᒋᑦ. "ᐊᑖᑕᒍ ᐅᒥᖕᒪᓚᐅᖅᓯᒪᔪᖅ ᐃᓅᓚᐅᖅᑎᓐᓇᖓ ᑭᐊᓚᑦ ᕆᕗᒥ".  "ᓅᐸᓪᓕᐊᓕᓚᐅᖅᓯᒪᔪᑦ ᐱᖓᖕᓇᖅᐸᓯᖕᒧᑦ, ᓂᕿᒃᓴᑦᑎᐊᕙᒃᓯᐅᖅᓱᑎᒃ". ᐅᓪᓗᒥ ᐅᒥᖕᒪᐃᑦ ᐅᑎᖅᐸᓪᓕᐊᓕᖅᑐᑦ, ᑕᐅᕘᓇ ᓄᓇᒦᐸᓪᓕᖅᑐᑦ ᓯᕗᓪᓕᕕᓂᖏᑕ ᐊᑐᖅᐸᓚᐅᖅᑕᖏᓐᓂᒃ. ᑕᐃᒫᒃ ᓇᓗᓇᕈᓐᓇᐃᖅᑐᖅ ᓅᑉᐸᓕᐊᓂᖏᑦ ᑲᓇᖕᓇᕐᒧᑦ". 

"ᐊᖑᓇᓱᒃᐸᓚᐅᖅᑐᖓ ᐅᒥᖕᒪᖕᓂᒃ Prince of Wales ᕿᑭᖅᑕᖓᓂ, ᑭᓯᐊᓂ ᐱᑕᖃᕈᓃᓚᐅᖅᑎᓪᓗᒋ...ᑕᐅᕙᓃᖃᑦᑕᕈᓃᖅᓱᑕ ᐊᖑᓇᓱᒋᐊᓂᕐᒧᑦ ᐅᒥᖕᒪᖕᓂᒃ, ᓅᓚᐅᖅᑐᒍᑦ ᐊᓯᐊᓄᑦ ᐊᕙᑎᓄᑦ ᑯᒑᕐᔫᑉ, ᐊᖑᓇᓱᖃᑦᑕᓕᓚᐅᕐᒥᒐᑦᑎᒍᑦ ᐅᒥᖕᒪᐃᑦ ᑕᐅᕙᓂ" ᑳᓐᓯᑕᓐ ᕼᐊᑦᓚᕆ, ᓇᑦᑎᓕᖕᒥᐅᑦ. 

  ᐊᖑᓇᓱᒃᑏᑦ ᐃᓱᒪᖃᖅᑐᑦ ᖃᐅᔨᒪᓂᕐᒥᓂᒃ ᕿᑭᖅᑕᓃᑦᑐᑦ ᐅᒥᖕᒪᐃᑦ ᒥᑭᓐᓂᖅᓴᐅᔪᑦ ᓴᓂᐊᓂ ᑕᐃᒃᑯᐊ ᐅᒥᖕᒪᐃᑦ ᓄᓇᐅᓂᕐᔪᐊᕐᒦᑦᑐᑦ. ᔪᐊᑦᔨ ᐊᖑᕼᐊᐃᑦᑐᖅ ᐃᖃᓗᒃᑑᑦᑎᐊᕐᒥᐅᑕᖅ ᐅᖃᓚᐅᖅᑐᖅ ᖃᐅᔨᓯᒪᓂᕋᖅᓱᓂ ᐅᒥᖕᒪᐃᑦ ᕿᑭᖅᑕᓃᑦᑐᑦ ᒥᑭᓐᓂᖅᓴᐅᕙᒃᑐᑦ ᓴᓂᐊᓂ ᑕᐃᒃᑯᐊ ᓄᓇᐅᓂᕐᔪᐊᕐᒦ%ᑐᑦ, ᐃᓛᓂᒃᑯᑦ 100 ᐸᐅᑎᓂᒃ ᐅᖁᒪᐅᓐᓂᓕᖕᓂᒃ ᐅᖓᑕᓃᓘᓐᓃᑦ. ᑕᑯᓯᒪᖕᒥᔪᖅ ᐅᒥᖕᒪᖕᓂᒃ ᓄᓇᒥᖔᖃᑦᑕᕐᓂᖏᓐᒃᓂ ᐃᖃᓗᒃᑑᑦᑎᐊᑉ ᕿᑭᖅᑖᓗᐊᓂᒃ ᐅᐊᖕᓇᕐᒧᖓᐅᖃᑦᑕᖅᓱᑎᒃ ᕿᑭᖅᑕᓄᑦ ᐅᖓᓯᖕᓂᖅᓴᒧᑦ ᑕᒃᐸᐅᖓ, ᓂᕿᒃᓴᖅᓯᐅᖅᓱᑎᒃ. 

ᐊᐃᓴᒃ ᑭᓕᖕᑲᓐᐴᒃ ᖁᕐᓗᖅᑑᕐᒥᐅᑕᖅ ᐅᖃᓚᐅᖅᑐᖅ ᐅᒥᖕᒪᖃᖅᑐᑦ ᑲᑎᖓᔪᓂᒃ ᐊᒥᓱᕈᖅᐸᓪᓕᐊᓂᖏᓐᓂ ᓅᑉᐸᓪᓕᐊᓯᒪᔪᑦ ᐱᖓᖕᓇᖅᐸᓯᖕᒧᑦ ᐊᒻᒪᓗ ᑲᓇᖕᓇᖅᐸᓯᖕᒧᑦ, ᐊᒻᒪᓗ ᑭᕙᓪᓕᕐᒥᐅᓄᑦ. ᐊᖏᖃᑎᖃᕐᒥᔪᖅ ᑕᐃᒃᑯᐊ ᕿᑭᖅᑕᓃᑦᑐᑦ ᐅᒥᖕᒪᐃᑦ ᒥᑭᓐᓂᖅᓴᐅᓲᑦ ᓴᓂᐊᓂ ᓄᓇᒥᐅᑕᐅᔪᓂᒃ ᐅᒥᖕᒪᖕᓂᒃ. 

ᔮᒃ ᕼᐃᒥᐊᖅ ᐃᓱᒪᖃᓚᐅᖅᑐᖅ ᕿᑭᖅᑕᓃᑦᑐᑦ ᐅᒥᖕᒪᐃᑦ ᐃᖕᒥᒎᖅᑐᑦ ᐊᒻᒪᓗ ᑕᐃᒃᑯᐊ ᐱᖓᖕᓇᕐᒦᑦᑐᑦ ᑲᓇᖕᓇᕐᒦᑦᑐᓪᓗ ᐃᖕᒥᒃᑰᖓᖕᒥᔪᑦ ᐅᒥᖕᒪᐃᑦ. 

ᑲᑎᒪᖃᑕᐅᔪᑦ ᐅᖃᓚᐅᖅᑐᑦ ᐱᒋᐊᖅᑎᑕᐅᔪᒪᔪᑦ ᑭᒡᓕᓕᐊᖑᔪᑦ ᐱᖁᓂᖅᓴᐅᔪᑦ ᓴᓂᐊᓂ ᒪᓕᒐᓪᓗᑐᕆᔭᐅᓚᐅᖅᑐᑦ, ᑭᓯᐊᓂ ᐃᓱᒪᖅᓱᖅᑎᑕᐅᓐᓂᕈᑎᒃ ᐅᖃᕋᔭᖅᑐᑦ ᑭᒡᓕᓕᐅᖅᑕᐅᓯᒪᖁᔨᖏᓪᓗᑎᒃ. ᑲᑎᓪᓗᒋᑦ ᑕᒪᕐᒥᒃ ᐱᔭᐅᔪᓐᓇᖅᑐᑦ ᐅᒥᖕᒪᐃᑦ ᐋᕿᒃᑕᐅᒍᑎᒃ, ᐊᕕᒍᑕᐅᓂᐊᖅᑐᑦ ᐊᖑᓇᓱᒃᑏᑦ ᒥᑭᒋᐊᕐᓂᐊᖅᑏᓪᓗ ᑲᑐᔾᔨᖃᑎᒋᖏᓐᓄᑦ. ᑭᓯᐊᓂ ᐊᖏᖅᓯᒪᔪᑦ ᐊᕕᒃᓯᒪᔭᕆᐊᖃᕐᓂᖏᓐᓂ ᐃᖃᓗᒃᑑᑦᑎᐊᑉ ᕿᑭᖅᑖᓗᐊᓃᑦᑐᑦ, ᐊᕕᒃᑕᐅᓯᒪᓗᑎᒃ ᓄᓇᒥᐅᑕᕐᓂᒃ. 

ᐃᓱᐊᓂ ᑐᑭᑖᕈᑦ: ᐃᓐᓇᑐᖃᐃᑦ ᖃᐅᔨᒪᑦᑎᐊᕐᒪᑕ ᐅᒥᖕᒪᐃᑦ ᖃᓄᖅ ᐱᓚᐅᖅᓯᒪᖕᒪᖔᑕ ᐊᒻᒪᓗ ᐆᒪᔫᓂᖏᓐᓂᒃ. ᐅᖃᐅᓯᒃᑯᑦ ᐅᓂᒃᑳᖅᑐᐊᓂ ᖃᐅᔨᒪᔭᐅᔪᑦ ᐅᒥᖕᒪᐃᑦ ᐱᑕᖃᓚᐅᖅᓯᒪᓂᖏᓐᓂᒃ ᑲᓇᖕᓇᖓᓂ ᕿᑎᖅᒥᐅᓂ ᐅᖓᑖᓂ 100 ᐊᕐᕌᒍᐃᑦ. ᓅᑉᐸᓪᓕᐊᓚᐅᖅᓯᒪᔪᑦ ᓂᕿᒃᓴᖅᓯᐅᖅᓱᑎᒃ ᐱᐅᓂᖅᓴᓂᒃ. ᐅᓪᓗᒥ, ᐆᒪᔪᐃᑦ ᑖᒃᑯᐊ ᐅᑎᖅᓯᒪᓕᖅᑐᑦ ᓂᕿᒃᓴᖅᓯᐅᖅᓱᑎᒃ ᑲᓇᖕᓇᖓᓄᑦ ᕿᑎᖅᒥᐅᑦ ᐊᒻᒪᓗ ᑭᕙᓪᓕᕐᒥᐅᑦ.   

ᒪᓕᒃᓱᒋᑦ ᐃᓄᐃᑦ ᖃᐅᔨᒪᓂᖏᑦ ᑐᒃᑐᐃᓪᓗ ᐅᒥᖕᒪᐃᓪᓗ ᑕᐃᒃᑯᓂᖓᑦᓴᐃᓐᓇᖅ ᓂᕿᒃᓴᖅᓯᐅᖃᑦᑕᖅᑐᑦ. ᐅᖃᖃᑦᑕᖅᑐᑦ ᐅᒥᖕᒪᐃᑦ ᐊᒃᓱᕈᒃᑲᓐᓂᕈᑕᐅᖃᑦᑕᖅᑐᑦ ᑐᒃᑐᓄᑦ, ᐊᒻᒪᓗ ᕿᒫᑎᑦᑎᕙᒃᓱᑎᒃ. ᑐᒃᑐᐃᑦ ᐃᓄᖕᖏᓄᑦ ᐱᔪᒪᔭᐅᓂᖅᓴᒻᒪᕆᐊᓘᖕᒪᑕ ᓴᓂᐊᓂ ᐅᒥᖕᒪᐃ.ᑦ   ᑐᒃᑐᐃᑦ ᐊᒥᖏᑦ ᐊᑑᑎᖃᕐᓂᖅᓴᒻᒪᕆᐅᖕᒪᑕ ᐃᓄᖕᓄᑦ ᐊᓐᓄᕌᒃᓴᓄᑦ. ᐃᓄᐃᑦ ᐃᓚᖏᑦ ᐃᓱᒪᓘᑎᖃᕐᒪᑕ ᐊᒥᓲᓗᐊᓕᖅᐸᑕ ᐅᒥᖕᒪᐃᑦ ᕿᒫᔪᒫᕐᒥᔪᑦ ᑐᒃᑐᐃᑦ ᐊᒥᓱᓄᑦ ᐊᕐᕌᒍᓄᑦ. ᑕᒪᓐᓇ ᓇᓗᓇᐃᖅᑕᐅᔪᓐᓇᕐᒥᔪᖅ ᔮᓐ ᓇᐃᒋᒧᑦ, ᐅᒪᔪᓕᕆᔨᐅᔪᖅ. ᑎᑎᕋᓚᐅᖅᓯᒪᔪᖅ 1997-ᖑᑎᓪᓗᒍ ᐅᒥᖕᒪᖕᓂᒃ ᐱᔾᔪᑎᖃᖅᓱᓂ ᐃᑲᕼᐆᑉ ᕿᑭᖅᑕᖓᓂ ᐃᒫᒃ: 

ᐊᒥᓲᓂᖃᖅᑐᑦ 2,000-ᖏᓐᓂᒃ ᐅᒥᖕᒪᐃᑦ ᑐᖁᑕᐅᓯᒪᓕᕋᓗᐊᖅᑎᓪᓗᒋᑦ ᐊᕐᕌᒍᒥ, ᐱᑕᖃᕈᓃᕐᓂᖏᑦ ᓱᕚᓪᓕᕈᑕᐅᓯᒪᔪᔮᖏᑦᑐᑦ ᑕᒪᐃᓐᓄᑦ ᐅᒥᖕᒪᖕᓄᑦ. ᑭᓯᐊᓂ, ᑲᒪᓇᖅᑐᖅ ᐅᓇ, ᐅᒥᖕᒪᐃᑦ ᐊᒥᓲᖏᓐᓇᕋᓗᐊᖅᑎᓪᓗᒋᑦ, ᑐᒃᑐᐃᑦ ᐊᒥᓲᓂᖏᑦ ᐃᑲᕼᐅᒃᒥ ᑲᑕᒃᓯᒪᕐᔪᐊᖅᑐᑦ 12,000-ᖑᓚᐅᖅᑐᓂᒃ 1970 ᕿᑎᐊᓂᒃ, ᐅᖓᑖᓄᑦ ᐅᓪᓗᒥ 500-ᓄᑦ.  ᓱᓕ, ᐱᔾᔪᑕᐅᔪᑦ ᑐᑭᓯᓇᖏᑦᑐᑦ. ᑭᓯᐊᓂ ᖃᐅᔨᓴᖅᑏᑦ ᐃᓱᒪᖃᖅᑐᑦ ᐱᔾᔪᑎᖃᕋᓱᒋᓪᓗᒋ ᐊᒥᓲᓂᖏᓐᓂ ᐊᒪᕈᐃᑦ, ᐃᓄᐃᑦ ᐊᖑᓇᓱᒃᑏᑦ, ᐊᖑᓇᓱᒃᑕᐅᔭᕆᐊᖃᓐᖏᓐᓂᖏᓐᓂ ᐅᒥᖕᒪᐃᑦ, ᑐᒃᑑᖏᑦᑐᑦ, ᐊᒻᒪᓗ ᐊᒥᓱᕈᖅᐸᓪᓕᐊᓗᐊᓕᕐᓂᖏᓐᓂ ᐅᒥᖕᒪᐃᑦ ᓄᓇᒦᓕᕐᒪᑕ ᐃᓄᖃᖏᑦᑐᓂ ᕿᑭᖅᑕᓂ ᑐᒃᑐᓄᑦ ᓄᓇᒦᕕᐅᖏᓐᓇᖃᑦᑕᖅᑐᑐᖃᐅᔪᓂ. 

ᒐᕙᒪᒃᑯᑦ ᓄᓇᕗᒻᒥ ᐅᓂᒃᑳᕆᐊᖃᖅᑐᑦ ᖃᓄᐃᑦᑐᓂᒃ ᓱᓇᓂᒃ ᐊᐅᓚᑦᑎᓂᕐᒥᓄᑦ ᑐᕌᒐᖃᕐᒪᖔᑕ ᐅᒥᖕᒪᖕᓄᑦ. ᒐᕙᒪᒃᑯᑦ ᖃᐅᔨᓇᓱᒋᐊᖃᖅᑐᑦ ᐊᑐᖁᔭᐅᔪᓂᒃ ᐃᓄᖕᓂᒃ ᐊᐅᓚᑕᐅᓂᐊᕐᓂᖏᓐᓄᑦ ᐅᒥᖕᒪᖕᓂᒃ ᑐᕌᒑᕆᔭᐅᔪᓂᒃ ᓄᓇᕗᒻᒥ. 

ᑐᑭᓯᓂᐊᕐᕕᐅᓯᒪᔪᑦ ᐅᑯᐊ

Qᕿᑦᓱᐊᓕᒃ, ᒋᑎᔭᓐ. ᑯᓄᖕᓇ, ᐸᑉ. ᐊᖑᕼᐃᑐᖅ, ᔪᐊᑦᔨ. ᑭᓕᖕᑲᓐᐴᒡ, ᐊᐃᓴᒃ. ᕼᐃᒥᐊᖅ, ᔮᒃ. ᐋᑦᔪᓐ, ᓕᐊᕆ. ᑕᑉᑑᓇ, ᐲᑕ. ᖃᔫᑎᓐᓄᐊᖅ, ᐲᑕ. ᐆᒐᖅ, ᔮᑯᕆ. 2007-ᒥ ᕿᑭᖅᒥᐅᑦ ᐊᖑᓇᓱᒃᑏᑦ ᐊᒻᒪᓗ ᐃᓐᓇᑐᖃᐃᑦ ᐅᖄᓚᐅᑎᒃᑯᑦ ᑲᑎᒪᓂᕕᓂᖏᑦ. ᓯᑐᕈᓯᒃ, ᐃᐊᑦ, 20000. ᐊᒻᒪᓗᒎᖅ 84,000-ᖑᓕᓚᐅᖅᑐᑦ. ᐅᑎᕐᓂᖏᑦ ᐅᒥᖕᒪᐃᑦ ᑲᓇᑕᒥ ᐃᑲᕼᐅᒃᒥ ᒪᓐᓇᓵᖑᓕᖅᓯᒪᔪᖅ, ᐃᓚᒋᔭᐅᔪᖅ ᐅᖃᓕᒫᒐᕐᓂ ᓇᓗᓇᖃᑕᐅᕙᒃᑐᓂ ᐅᑭᐅᖅᑕᖅᑐᒥ ᑐᑭᓯᔭᐅᔪᒥᓇᖅᑐᓂ. 

ᕼᐊᑦᓚᕆ, ᑳᓐᓯᑕᓐᑦ.  1976. ᐅᖅᖢᕋᐃᑦ. ᐊᖑᓇᓱᖕᓂᖅ, ᓄᓇᒥ ᐆᒪᔪᕐᓂᒃ ᓂᕐᔪᑏᑦ ᐅᒥᖕᒪᐃᑦ, ᒪᒃᐱᒐᖅ 67.   

